Экономикалық реформа және өңірлік даму комитетінің 
төрағасы Н.С. Сабильяновтың 2019 жылғы 7 қазанда 
ҚР Парламентінің Мәжілісінде «Нұрлы жер» мемлекеттік 
тұрғын үй құрылысы бағдарламасын іске асыру туралы» 
тақырыбына арналған Үкімет сағатындағы 
қосымша баяндамасы
Құрметті Владимир Карпович!

Құрметті депутаттар!

Еліміздің Тұңғыш Президенті – Елбасы Нұрсұлтан Әбішұлы Назарбаевтың бастамасымен қабылданған «Нұрлы жер» мемлекеттік тұрғын үй құрылысы бағдарламасы тұрғын үй құрылысының индустриясын дамытуға зор серпін берді.

2017-2019 жылдары «Нұрлы жер» бағдарламасының шеңберінде жалға берілетін және кредиттік тұрғын үйді салу мен сатып алуға 414 млрд. теңге бөлінді. 
Ел Президенті Қасым-Жомарт Кемелұлы Тоқаев өзінің сайлауалды бағдарламасында тұрғын үй мәселелерін шешу шараларын көздеп, жақында жария еткен Жолдауында мұқтаж азаматтарды тұрғын үймен қамтамасыз ету бойынша нақты тапсырмалар берді. 

Әйтсе де, уәкілетті орган берген деректерге сүйенсек, бүгінгі күні 512 мың азамат тұрғын үй алу кезегінде тұр, оның ішінде 30 мыңға жуығы бұл кезекте тұрғанына 10 жылдан астам уақыт болған. Үй кезегіңде тұрған 200 мыңнан астам азамат немесе 40 %-ы – халықтың әлеуметтік жағынан әлсіз тобына жатады.

2017 жылдан 2019 жылғы 1 шілдеге дейін (яғни 2,5 жыл ішінде) 30 мың азамат тұрғын үй алған, бұл кезекте тұрған жалпы адам санының 6,3 %-ы ғана. Ал осы мерзімде мемлекеттік инвестиция есебінен 53 мыңнан астам тұрғын үй салынған. 

Мысалы, осы мерзімде тұрғын үй кезегінде тұрған Алматы қаласы бойынша 8 мың адамға (37 %), Түркістан облысы – 4 мың адамға (13,5 %), Қызылорда облысы – 3300 адамға (12 %) пәтер берілді, ал Атырау облысында бар жоғы 720 адам, ШҚО – 855 адамға пәтер берілген. 

Бұл халықты тұрғын үймен қамтамасыз ету бойынша қосымша шаралар қабылдау қажет екенін айғақтайды.

Сондықтан да «Нұрлы жер» мемлекеттік бағдарламасын іске асырудағы негізгі мәселелерге тоқталайын.

Бірінші. Мұқтаж азаматтардың тұрғын үймен жеткілікті түрде қамтылмау мәселесі
Бюджет қаражатын өңірлердің қажеттіліктері мен кезекте тұрған мұқтаж адамдарды ескермей бөлу практикасы жалғасып отыр.

Кезекте тұрған адамдардың саны ең көп Алматы облысында 48 мыңнан астам азамат кезекте тұр. Бұл ретте соңғы үш жылда оған бар болғаны 18,7 млрд. теңге ғана бөлінген (тұрғын үймен қамтамасыз етілу – 1,7%). Ал кезекте тұрған адамдар саны одан екі еседей аз (26 мың адам) Қостанай облысына мемлекеттік бюджеттен 26,8 млрд. теңге бөлінген (облыс бойынша қамтамасыз етілу – 3,9%). 35 мың адам кезекте тұрған Қарағанды облысына 19,5 млрд. теңге қаржы бөлінген.

Сонымен қатар, осы бағдарлама бойынша шағын, моноқалаларда, аудан орталықтары мен ауылдарда жеке тұрғын үйлер салу қарқыны баяу жүргізілуде (Анықтама: ҚР 163 аудан, 68 шағын және моноқалалар бар). Бүгінгі таңда шағын, моноқалалар мен аудандарда кезекте тұрғандар саны 210 мың адам (бұл кезекте тұрған жалпы адам санының 40%-ы). 2,5 жыл ішінде оларда барлығы 188 үй (5 мың пәтер) салынған.

Оның үстіне соңғы бес жылда бюджет қаражаты есебінен бірде-бір тұрғын үй салынбаған аудандар да бар. Мысалы, Түркістан облысының Сарыағаш ауданында 4 мыңға жуық азамат кезекте тұр. Бірақ соңғы 10 жылда бұл ауданда тұрғын үй салынбаған және кезекте тұрған тек 36 адам ғана тұрғын үй алған. Ақмола облысының Шортанды ауданында 600 адам кезекте тұрса да, 2013 жылдан бері онда тұрғын үй мүлдем берілмеген. Шығыс Қазақстан облысының Аягөз қаласында 1 мыңға жуық адам кезекте тұр. Бірақ соңғы 25 жылда бұл қалада бірде-бір көппәтерлі жаңа тұрғын үй салынбаған. Өкінішке орай, мұндай жағдай басқа көптеген аудандарда да бар.
Сондықтан да уәкілетті орган мен әкімдіктер шағын, моноқалалар мен ауылдарда тұрғын үй салуға да ерекше назар аударып, осы мақсатқа арнап жергілікті бюджеттен қаражат қарастыруы қажет.

Мемлекеттік бағдарламаның тұрғын үйді пайдалануға беру жөніндегі индикаторлары тұрғын үйге мұқтаж адамдарды қамтамасыз етуге, яғни кезекте тұрған адамдардың пәтер алған санына бағытталуға тиіс.

Осыған байланысты, уәкілетті орган қаражатты бөлу кезінде өңірлердегі азаматтардың тұрғын үйге деген мұқтаждығын ескеруі қажет деп есептеймін. Оған қоса, тұрғын үй құрылысын қаржыландыру көлемін де ұлғайту керек.
Екінші. Бюджет қаражатын тиімді жұмсамау және дайын тұрғын үйді бөлу мәселесі
Сметалық құны Мемлекеттік бағдарламада белгіленген баға параметрлерінен асып кететін кредиттік тұрғын үй жобаларын іске асыру кезінде әкімдіктер мердігерлердің шығындарын жергілікті бюджеттің қаражаты есебінен өтейді (кредиттік тұрғын үйдің 1 шаршы метрін салу мен өткізу құны: өңірлерде 140 мың теңге, Нұр-Сұлтан, Алматы қалаларында және олардың қала маңы аймақтарында, Шымкент, Ақтөбе, Атырау, Ақтау және Түркістан қалаларында – 180 мың теңге).

Бұдан басқа, құрылыс компанияларына соңғы 2,5 жылда 2,7 млрд. теңге сомасында субсидия бөлінген. 

Көріп тұрғанымыздай, халықты тұрғын үймен қамтамасыз етуге арналған кредиттік тұрғын үй салу кезінде мемлекет орасан зор қаражат қарастырып отыр.
Өз кезегінде Салынған тұрғын үйді өткізу ережесінде тұрғын үйдің кемінде 50 %-ы кезекте тұрған адамдар арасында бөлінетіні, оны беру мерзімі 6 ай екені, осы мерзім өткен соң тұрғын үй кезекте тұрмайтын басқа азаматтарға берілетіні көзделген.

Мәселен, Тұрғын үй құрылыс жинақ банкінің деректері бойынша, соңғы үш жылда 17 мың пәтер кредиттік тұрғын үй берілген, оның ішінде кезекте тұрған адамдар 8,5 мың пәтерді немесе 40 %-ға жуығын алған. 
Осыған байланысты, тұрғын үй құрылыс жинақ банкі арқылы кредиттік тұрғын үйді беру тетігін қайта қарап, кезекте тұрған адамдарға берілетін тұрғын үй санын 70 %-ға дейін көбейту және қосымша қаражат бөлу қажет. 

Үшінші. Инженерлік-коммуникациялық инфрақұрылым салу және оны пайдалану жұмысының жеткіліксіздігі
Мемлекеттік бағдарламаға сәйкес 2017-2019 жылдары бұл бағыт бойынша жеке тұрғын-үйлер салу үшін инженерлік-коммуникациялық инфрақұрылым тартуға республикалық бюджеттен өңірлерге 88 млрд. теңге бөлінген.

Мәселен, осы мерзім ішінде  114 мың жер учаскесіне инженерлік-инфрақұрылым (сумен, электрмен, газбен жабдықтау) тартылды (2016 жылы – 98 мың жер уч.). Бірақ-та, осы жер учаскелерінде жеке тұрғын үйлер құрылысы әлі жүргізіліп жатқан жоқ. 

Бұл жайт өңірлердегі әкімдердің нашар жұмысын, ал уәкілетті орган тарапынан бақылау мүлдем жоқ екендігін көрсетеді. Мысалы, Аягөз қаласына (ШҚО) 2018 жылы инженерлік-коммуникациялық инфрақұрылымды тартуға 560 млн. теңге бөлінген болатын (сумен жабдықтауға және электрмен жабдықтауға). Дегенмен де бұл жұмыс жүргізілмеген, ал әкімдік те, бақылаушы органдар да бюджет қаражатының мақсатқа сай пайдаланылуын тексермеген.  

Сонымен қатар, бағдарламада пилотты жеке үйлер салу көзделген. Бүгінгі таңда, 15 өңірде 2 128 үй салу жоспарланғанымен, барлығы  365 тұрғын үй, яғни 17 %-ы  ғана салынған. Бұл аталған жобаның тиісті нәтиже бермей жатқанын көрсетеді.
Осыған байланысты, уәкілетті орган мен әкімдік инженерлік-коммуникациялық инфрақұрылым салуға арналған бюджет қаражатының мақсатқа сай әрі тиімді жұмсалуына бақылауды күшейтуі және жеке тұрғын үйлердің одан әрі салынуын қамтамасыз етуі қажет. Осы үшін мемлекеттік-жекешелік әріптестік тетіктерін де белсенді пайдаланған жөн.  
Төртінші. Үйлерді салу жұмысының сапасыз орындалуы   

Тұрғындар салынған үйлердің, ғимараттарды тұрғызу және әрлеу кезінде пайдаланылатын құрылыс материалдарының сапасына және коммуникацияларда орын алған проблемаларға көп шағым айтуда.

 Индустрия және инфрақұрылымдық даму министрлігінің ақпаратына сәйкес, Қазақстанда 2018 жылдың өзінде Мемлекеттік сәулет-құрылыс бақылау органдары (МСҚБ) салынып жатқан объектілерге  жүргізген бақылаудың қорытындысы бойынша  мемлекеттік бағдарлама шеңберінде пәтерлердің сапасыз салынғаны үшін 1,5 мың субъект 550 млн. теңге сомасына әкімшілік жауаптылыққа тартылған (оның ішінде: тапсырыс беруші – 973, авторлық қадағалау – 46, мердігер – 218, техникалық қадағалау – 115, жобалаушы – 86). 
Осындай адал емес компаниялар қалайша тұрғын үйлер салып жатыр? Әкімдіктер –тапсырыс берушілер сонда қайда қарап отыр?

Мемлекеттік сатып алуды ұйымдастыру жұмысы да  жобалау және құрылыс сапасына әсер етеді. Бұл демпинг проблемасы болатын. Демпинг үшін айла-амалдарды болғызбауға арналған Мәжіліс депутаттары 2018 жылдың соңында демпингтік бағаларды ұсынуға жол бермейтін Заңды қабылдаған болатын.

Бұған қоса, депутаттар мемлекеттік сатып алуға қатысатындарға қойылатын біліктілік талаптарын қатаңдатуға бағытталған Заңға түзетулер енгізді.

Осыған байланысты, тұрғын үйлерді және инфрақұрылым объектілерін  жобалау, салу және пайдалануға беру кезінде құрылысшылардың заңнамада белгіленген талаптарды сақтауына бақылауды уәкілетті органның күшейтуі керек. Сонымен қатар, құрылыс жұмыстарына, әсіресе, тұрғын үй құрылысына берілетін лицензияны қолданудың белгілі бір мерзімін белгілеген жөн.
Бесінші. «Нұрлы жер» мемлекеттік бағдарламасын іске асыратын операторлардың шамадан тыс болуы   

Қазіргі уақытта «Нұрлы жер» мемлекеттік бағдарламасын іске асыру үшін 8 оператор («Байтерек» холдингі, «ТҚЖБ» АҚ, «Бәйтерек девелопмент» АҚ, «ҚИК» АҚ, «Samruk-kazyna construction» АҚ, «Тұрғын үй құрылысына кепілдік беру қоры» АҚ, «Даму» АҚ,  «Баспана» ипотекалық ұйымы» АҚ) және екінші деңгейдегі банктер тартылған.

Тұрғын үй бағдарламасын таңдау кезінде мұндай операторлардың қызметі халыққа түсініксіз және баспананың, несиенің берілу шарттарын барлығы бірдей біле бермейді.

Анықтама: Кредиттік тұрғын үй агенті Тұрғын үй құрылыс жинақ банкі «Нұрлы жер» мемлекеттік бағдарламасы шеңберінде кезекте тұрғандарға 40% ғана қарыз  берген. «Бақытты отбасы» бағдарламасы бойынша биылғы жылдың 1 қазанындағы жағдай бойынша 4760 өтінім беріліп, оның ішінде 1020 азамат кредит алған, бұл 21%. «Баспана» ипотекалық ұйымы басқаратын «7-20-25» бағдарламасы арқылы қабылданған өтінімдердің тек 51 %-ына ғана несие берілді. 
Жалпы алғанда, ипотекалық кредит алу жолындағы кедергі - банктердің әрбір қарыз алушының төлем қабілеттілігін өздері анықтауы және ипотекалық кредит беру жөніндегі шешімді өздері қабылдауы болып табылады.
Сондықтан да «Нұрлы жер» бағдарламасы бойынша жұмыс істейтін операторлар санын оңтайландыру, ипотекалық кредиттерді алу және бөлу тетіктерін қайта қарастыру қажет деп есептеймін.

Құрметті Бейбіт Бәкірұлы!

Егер біз осындай қарқынмен тұрғын үй салатын болсақ, тіпті, енді 50 жылдың өзінде кезекте тұрғандарды тұрғын үймен қамтамасыз ету мүмкін болмайды. Өйткені қазір тұрғын үйді пайдалануға беру қарқыны халық өсімінен әлде қайда аз екенін көріп отырмыз.

Сондықтан да, тиісті шаралар қабылдауды және жаңа бағдарламаны әзірлеу кезінде жоғарыда айтылған ұсыныстардың барлығын да ескеруді ұсынамыз.

Алға қойылған міндеттерді шешу жолында Сізге сәттілік тілейміз. 

Назарларыңызға рақмет!

